
Samengevat door: Martien van Asseldonk

R41, fol. 54 (2-12-1616)

“Allen den gene die dese onsse opene brieven an certificatie sullen zyn oft hoeren lesen salyt. Wy schepenen deser heerlyckheyt ende dinckbancke van Vechel doen condy ende kennelyck eenen iegelycken, vertificerende midts desen, voir de terechte waerheyt dat op huyden datum van desen voir ons gecompareert ende verschenen is geweest in haren eygen ende propren persoon Cathalyna de huysvrouwe van m(eeste)r Gerden, schoelmester alhier deser heerlyckheyt als wesende een vroeyvrouwe, ende heeft verclaert ende gedeponeert, verclaert ende deponeert midts desen op haren eede ende siele salicheyt ter instantie van Jan Gerlincx onse mede ingesetenen dat waerachtich is dat sy ten versuecken van den voirs(creven) Jan Gerlinckx is gecompareert tot zynen huysen by Margrieten zyn huysvrouwe die welcke was bevrucht met een kynde hebbende die selve in haren nooet bygestaen ende geassisteert. Alsoe dat de voirscreven Margriet in toedoen van Godt almachtich ende Maria syn gebenedeyde moeder op deser werelt heeft gebrocht eenen jongen soon genampt Willem, die welcke den voirs(creven) Jan Gerlinckx ende Margriet zyn huysvrouwe in echten staedt tsamen hebben gewonnen ende alhier beyde geboren binnen deser heerlyckheyt van Vechel, welck voirs(creven) kynt genompt Willem op dese werelt heeft gebrocht maer een oor te weeten de slinker oor ende hem missende ende falerende de rechter oor.”
